
musika

Toc talde mungiarrak pandemia ondorengo euskal eszena 
musikalean leku bat lortu du hiru lan plazaratuta 2016an 
banda sortu zutenetik, azkena iaz argitaratu zuten ‘Bat 
barik ez dauz bi’ 

Ez dau musikarik 
sentimendu barik

PPANDEMIAK gauza asko 
aldatu ditu gure inguruan. 
Kasu batzuetan dena erabe-
rritu da eta beste batzuetan 

egoera desberdin baten aurrean 
jarri gaitu. Musika munduan ere 
horrelako zerbait gertatu da. Den-
bora oso laburrean panorama berri 
bat sortu da, talde berriak loratuz 
eta beste batzuen tokia hartuz. 
Horrez gain, zuzeneko kontzertu 
eskaintza aberastu da, ia hiru urteko 
isiltasunaren ondoren. “Normalta-
sun berri” deituriko honetan toki 
bat irabazi duen taldea da Toc. 
Laukote mungiarra entzutea lor-
tzen joan da bere sorkuntza bakoi-
tzarekin eta izaera propio bat jorra-
tzeko bidean, beraien hirugarren 
lana publikatu dute Bat barik ez 
dauz bi izenburupean.  
 
Taldea 2016an sortu zen eta, behin 
beraien bidea egiten hasiak zirela, 
pandemia garaia heldu zen. Egoe-
ra zail horren aurrean Toc bandak 
osatzen duten Mikel Bilbao (bate-
ria), Xabier Bilbao (ahotsa), Aitor 
Etxebarria (gitarra) eta Ander Goi-
tiak (baxua) erabaki bat hartu 
behar izan zuten. “Egia da pande-
mian eztabaida bat izan genuela ea 
zer egin pentsatzeko: gelditu edo 
aurreikusita geneukan diskoa gra-
batzea”, kontatu du Ander Goitiak. 
“Gure erabakia aurrera egitea izan 
zen eta hori klabea izan da; nahiz 
eta pandemia garai batean atera 
diskoa azkenean, pandemia ondo-
ren euskal musikaren eszena era-
bat aldatu da”. Egoera latzak gain-
dituta, bi lan berri gehiago kalera-
tu dituzte eta beraien izena ezagu-
na bihurtzen ari da eszenatoki des-
berdinetan. Goitiak azaltzen duen 
bezala, “belaunaldi aldaketa bat 
gertatu da, oso potentea eta gu hor 
egon gara. Olatu horri esker era 
batera edo bestera aurrera egin 
dugu”. Aitor Etxebarria ere iritzi 
berdinekoa da; “momentu kriti-
koak pasatu genituen. Baina orain 
hura guztia perspektiba batetik 
begiratuta egia da lan horren frui-
tuak jaso izan ditugula”. 
 
SORMEN PROZESUA Beraien azken 
diskoak lau kanta biltzen ditu. 
Proiektua gorpuzten hasi zirenetik 
argi izan zuten lan labur bat nahi 
zutela kantitate aldetik, baina oso 
landua kalitateari dagokionez. “Argi 
izan genuen gauza bat zen. Ez agian 
lau kanta izango zirela, baina bai 
zerbait laburra izango zela. Gero, 
behin konposizioarekin hasi gine-
netik, esango nuke ideiak nahiko 
arin heldu zirela eta abesti bakoi-
tzari forma ematen joan ginen”, 
azaldu du Ander Goitiak. “Prozesua 
bera ez zen horren arina izan eta 

nahikotxo luzatu zitzaigun, baina 
guk ere horrela izatea nahi genue-
lako. Ideiak bai heldu ziren oso arin, 
eta horiek landu genituen luzaro”, 
Aitor Etxebarriaren hitzetan. Talde 
mungiarra etiketez haratago doa eta 
beraien bide propioa egiten saia-
tzen da, nahiz eta etiketak beti 
kanpotik jartzen diren elementu bat 
izan. “Pertsona bakoitzak taldean 
bere rola dauka eta oso argi dauka-
gu bakoitzak zer ematen duen sor-
men prozesuan. Bakoitzak bere uki-
tua ematen dio, baina beti Toc esti-
loa mantenduz”, Etxebarriak dioe-
nez. Aipatutako estilo hori inoiz 
iluntasun puntu batekin lotu izan 

dute kanpotik, baina taldekoak ez 
daude oso ados: “Askotan bai kontsi-
deratu gaituzte talde ilun bat beza-
la, baina ni ez nago ados. Malenko-
nia puntu bat edo nostalgia hori bai 
badauka. Baina ilunak ez gara”, Goi-
tiaren iritziz. Eta Etxebarriak gehi-
tzen duen arabera, “normalean 
letrak Xabik minetik idazten ditu, 
abesteko modua ere bai, alde horre-
tatik agian lotzen gaituzte ilun pun-
tu horrekin”.  
 
AZKEN LANA Bat barik ez dauz bi 
azken diskoak, besteak beste, kola-
borazio berezi bat izan du kanta 
batean, Chill Mafiaren partaide den 
Kiliki Freskorena. Azken aldian tal-
de askok egin duten zerbait da 
musikari nafarraren laguntza bila-
tzea, baina kasu honetan batu 
dituen arrazoia laguntasuna da. 
“Kontua da lagunak garela, asko fli-
patzen digu egiten duenak; berari 
guk egiten duguna gustatzen zaio 
eta horregatik elkartu ginen. Esklu-
sibotasun puntu bat bilatzera joan 
ginen eta beste kolaborazio batzue-
tan ere pentsatu bagenuen ere, Kili-
ki makina bat da eta jendeak mai-
te du”, azaldu du Goitiak. Batera lan 
egitearen ideia juerga batean otu 
zitzaien, baina modu berezi batean 
izan behar zuen kolaborazioak. 
“Juerga batean zerbait elkarrekin 
egin behar genuela pentsatu 
genuen. Hori bai, esan genuen bal-
dintza bakarra dena egun batean 
egin behar genuela zen. Instrumen-
tala bageneukan, baina ahotsa eta 
melodia egun bakarrean egin 
behar zen hortaz”. Kiliki ohituago 
dago horrela lan egitera eta horrek 
freskotasun bat ematen dio lanari. 
Hala ere, mungiarrentzat lehen 
horrela lan egiten zuten lehen aldia 
zen. Gotiaren hitzetan, “kuriosoa” 
izan zen musika egiteko era ezber-
dinak bateratzeko modu bat izan 
zelako.  
 
ZUZENEKOAK Emaitzari dagokio-
nez “oso oso gustura” gelditu direla 
kontatu dute Toc-eko kideek. “Nik 
ez nuen abesti horretan horrelako 
zerbait espero, baina emaitza oso 
ona izan zen. Eta hortik sortu zen 
beste guztia hor dago”, azaldu du 
Etxebarriak. Azken emaitza entzun 
edo ikusi nahi duenak Hutsa bezain 
hotza kanta bilatu besterik ez 
dauka, Kilikiz gain, Ezpalakeko 
Juanjo Berasainen eta Belakoko 
Josu Ximun Billalabeitiaren parte 
hartzearekin. Toc taldea zuzenean 
ikusi nahi duenak apirilean zehar 
hainbat aukera izango ditu 8an Elo-
rrion, 9an Gernika-Lumon, 15ean 
Zumaian eta 21ean Orion izango 
baitira, nahiz eta maiatzetik aurre-
ra aukera gehiago ere izango diren.

ARITZ ERDAIDE

‘Bat barik ez dauz bi’ du izena mungiarren azken lanak. TOC

Argazkian, Toc taldeko kideak. TOC

Urgull 2004 S.A.
Zuzendaria: Eduardo Iribarren 
Koordinazioa: Jonebati Zabala 
Diseinua: Jesús Santamaría

Azala: Jose Mari Martinez 
Lege Gordailua: BI 1720-06

saski-naski

ZALDI EROAERAKUSLEIHOA

NARRATIBA 

‘Lurrean haziak’ 
Asel Luzarraga. Elkar. 124 orr. 
13,25 euro. 
 

SAIAKERA 

‘Irulegi’ 
Aranzadi Zientzia Elkartea. 
144 orr. 28 euro 
 

Munduaz galderak egi-
teari utzi ez diezaioten 
Iraultza gatibu dago ezezagunen eskuetan, 
lagun bakarra Sayen maputxe machia duela. 
Bitartean, Lof Kidu Ngüenewün komunitatean 
ez dira lo geratzekoak. Zigor ez dago bakarrik, 
alboan du Nahuel bestengusua, bere kezketan 
lagun eta ezinegon berrien iturri. Ez dira, ez, 
Argentinan espero zituzten Aste Santuko opo-
rrak, baina nork esan du hori txarra denik? Ez 
da inoiz asmatuko gure askatasun nahia giltza-
petzeko bezain barrote esturik. Liburu honekin 
osatuko da 2021ean zabaldu zen hirukia. Uzta 
garaia eta Katuak jandakoa eleberrien ondo-
ren, Lurrean haziak dator bidaia amaitzera

K.a. I mendeko lekukota-
sun epigrafiko bat 
Monografia honetan, lekukotasun epigrafiko 
bat aztertu dute hainbat diziplinatik. Aran-
guren Ibarreko Irulegi mendian egiten ari diren 
ikerketa arkeologikoetan berreskuratutako 
lekukotasun hori duela bi mila urtetik gorako 
testuinguru kronologiko eta linguistikoan koka-
tu nahi da argitalpen honen bidez. Monogra-
fia honetan, 2.100 urte dituen Irulegiko Eskua-
ren ikerketa, testuinguru historikoa eta linguis-
tikoa azaltzen dira, dibulgazio moduan. Libu-
rua grafikoa da, eta Irulegiko aztarnategian 
egindako ikerkuntza arkeologikoaz eta apar-
teko pieza epigrafiko horren irudiz josita dago.

SALDUENAK

Iturria: Katakrak.

1. Poema liburu bat 
Angel Erro. Erein. 
2. Mari-mutil handi baten 
bluesa 
Leslie Feinberg. Katakrak. 

3. Ni ez naiz Mikel Laboa 
Cano, Iturriaga, Josevisky. Elkar. 

4. Gari eta goroldiozko 
Anari Alberdi. Susa. 

5. Irri egin 
Raina Telgemeier. Astiberri. 

6. Eraikuntzarako materiala 
Eider Rodriguez. Susa.

Fikzioa

Ez Fikzioa

1. Puta zikinak 
Juno Mac, Molly Smith. Katakrak. 

2. Borrokalari transgeneroak 
Leslie Feinberg. Katakrak. 

3. Gure heroiak 
Axier Lopez. Argia. 

4. Gurea falangista zen 
Alberto Barandiaran. Susa. 

5. Soldataren patriarkatua 
Silvia Federici. Katakrak. 

6. Pantailen garaipena 
Iñigo Martinez. Elkar.

B
 

KRITIKA

Latentziak
 IBON EGAÑA

B
ADIRA liburu batzuk ira-
kurritako unean inpaktu 
handirik sortu gabe ere, 
gogoaren txokoren batean 

geratzen direnak, haietara noiz itzu-
liko garen zain. Garazi Arrula         
Ruizen lehen liburuko zenbait ipui-
nekin hala gertatu zitzaidan, gerora 
eskatu egin didatela itzultzeko libu-
rura, Ederra eta piztia kontakizunak, 
esaterako. Bigarren ipuin liburua du 
Arrulak Lurraz beste hau, eta narra-
zio hauek irakurri ahala etorri zait 
beharbada idazlearen ipuinen izae-
rak ere baduela harrera horretan 
zerikusirik. Ez du, izan ere, su-festa-
rik bilatzen ipuingileak, ezta irakur-
lea bat-batean inarrostea ere. Beste-
lakoa dute ipuin hauek tempoa, pau-
satuagoa, soseguz irakurtzea eska-
tzen duena, gozamena eskaintzen 
duena esaldien egiturarekin edo ira-
kurleoi egiten dizkigun keinuekin. 
Halako aldarte berezi bat geratzen 
zaio bati ipuinak irakurritakoan, era-
bat sosegatua ez den baretasun 
moduko bat. 
 
Bataioa izeneko kontakizunean, 
ginekologoaren itxarongelan dago 
narratzailea, giza papilomaren biru-
saren jarraipen-kontsulta batera joa-
na. Birusak eta pertsonaiak “elkar-
bizitza adeitsua” izan arren, “cáncer” 

TITULUA:  ‘LURRAZ BESTE’                                        EGILEA: GARAZI ARRULA                        ARGITALETXEA: TXAPALARTA, 2023

hitza irakurtzen du medikuak eman-
dako informazio-liburuxka batean. 
Kontrolpean dago birusa, baina desa-
gertuko den edo minbizi forma har-
tuko ote duen zalantza airean dago, 
arrisku eta beldur gisa. Izan liteke 
hori ipuin hauen poetikaren meta-
fora ere, badelako baretasun ustezko 
bat, egunerokotasun arrunt xamar 
bat, ezin duena erabat ezkutatu ekai-
tzaren arriskua. Ricardo Pigliak 
zioen ipuin klasikoetan bi istorio 
kontatzen direla, bata agerikoa eta 
bestea ezkutukoa, eta amaieran 
ezkutuko hori ageriko egiten dela, 
sorpresa eraginez. Ipuin modernoe-
tan, berriz, zioen kritikari eta 
idazleak, bi istorioak aldi berean kon-
tatzen dira, etengabe nahasten dira 
irakurlearen gogoan, eta bien guru-
tzaketatik sortzen den arroztasunak 
osatzen du ipuina. 
 
Arrularen ipuin hauetan apustu sen-
doa dago ageriko istorio horrekin 
batera ezkutuko istorio bat garatzeko 
narrazio bakoitzean, erabat esplizi-
tu egiten ez dena, baina zeharkako 
aipamenen bidez pixkanaka tokia 
egiten doana irakurlearen buruan, 
arrisku, aukera, birus latente gisa. 
Areago, askotan ezkutuko istorio 
hori da kontatzen zaiguna (demagun, 
zoramena, abandonua, edo lesbia-

tzera. Ez du ipuin guztietan beti lor-
tzen, baina bi geruzen arteko pultsu 
hori amaieraraino eramaten due-
nean, ipuinek beste dimentsio bat 
hartzen dutela iruditzen zait. 
 
“Amona nirekin bizi da hil zenetik”. 
“Zazpi ez da zenbaki handia mahai 
laukizuzen batean”. Hala hasten dira 
liburu honetako bi paragrafo, eta 
gisako aurkikuntzaz beterik dago 
liburua; irakurketaren plazeraren 
parte bat hor ere badago. Arroztasu-
na, gauzak bestela esatea bilatzen du 
hizkuntzak, dela metaforaren bidez, 
dela lexikoaren bidez, edo erregistro 
anitzen bidez. Begirada propio bat 
dago liburuan zehar, ironiak eta 
umoreak han-hemenka  zipriztin-
dua, eta aldi berean pertsonaiei enpa-
tiaz begiratzen diena. Baina konplizi-
tatea (ezen ez kondeszendentzia) 
pertsonaiekiko ez ezik irakurleareki-
ko ere bilatzen du idazleak, nagusi-
ki klabe feministetan irakurtzen 
duen irakurleari egindako keinu uga-
rien bidez (Zafra, Plath, Gornick...). 
Eta hala, toki propio horretatik lor-
tzen du Arrulak ingurune hurbil bat 
(nagusiki Iruñerria), eta bizitza 
eskuarki arruntak hartu eta haiei 
arroztasun batetik begiratzea, beste 
norabait eramatea, eta ipuin sorta 
eder hau ontzea.

“Toki propio horreta-
tik lortzen du Arru-
lak ingurune hurbil 

bat, eta bizitza 
eskuarki arruntak 

hartu eta haiei 
arroztasun batetik 

begiratzea”

nismoaren aukera) ageriko konta-
kizun edo trama baten bidez. Horrek 
darama idazlea estridentziarik gabe 
idaztera, garapen luzeagoetara, hel-
mugari bainoago bideari errepara-

aurrez garatutako prozesuen emai-
tza direla egindako piezak. 
 
Korapiloak egiten dituzula diozu aur-
kezpenean. ‘Lotune’ izena ere badu era-
kusketak. Zer iradoki nahi duzu 
horrekin? 
NUDO, URDIMBRE, HILVÁN era-
kusketaren izenburuak zuzenean 
aipatzen ditu nire praktikari eusten 

KKORAPILOETATIK abiatuta, 
materialen arteko lotuneak 
egin ditu Xare Alvarez Bera-
koetxea (Donostia, 1990) 

artistak. Arte Ederretako ikasketak 
egin zituen Bilbon eta Parisen. Eta sari 
andana jaso du bere ibilbidean, tar-
tean Guggenheim Museoak ematen 
duen Eginberri edo,  Espainiako Gaz-
teen Institutuak ematen duen INJU-
VE diru-laguntza ere jaso zuen 2017 
urtean. Ez dira gutxi, halaber, Euskal 
Herrian nahiz nazioartean egin dituen 
erakusketak: Pulso (2022), Altxerri 
Galerian; Baginen, bagara (2021), San 
Telmo Museoan; Un momento atem-
poral (2020) Madrilgo Tabacaleran; 
BiDosTwo (2018), Azkuna Zentroan;  
Orsal (2017), Pabeko (Frantzia) Bel 
Ordinaire espazioan; edota Guéoir, 
(2016) Frantzaiko Delme hiriko Ate-
lier del CAC La Synagogue-n. 
 
Berriki ondu du NUDO, URDIMBRE, 
HILVÁN / LOTUNE arte-instalazioa. 
Donostiarraren esanetan, bere o- 
rain arteko lanaren jarraipena da 
honakoa, baina beste praktika ba-
tzuen bitartez egin du. Hiru urte atze-
ra ereindako hazien fruituak ikusi 
daitezke jada Bilboko La Taller are-
toan. Maiatzaren 12ra arte egongo da 
bere lana bertan. 
 
Nola sortu zen proiektuari ekiteko 
ideia? 
Erakusketa hau 2020an sortzen hasi 
zen. Maite Martinez de Arenaza San 
Telmo museoko proiektu baten hari-
ra ezagutu nuen eta ordutik harrema-
na mantendu dugu. Orduko hartan, 
La Taller galerian erakusketa bat egi-
tea proposatu zidan Martinezek. Hala 
bada, hilabeteak eman genituen gra-
batuak estanpatzen beste erakusketa 
baterako, eta, azkenik, erakusketa 
honetan ikusgai dauden piezak gara-
tu ditugu, eta esan dezaket, neurri 
handi batean, ikaskuntzaren eta 

uhintsuek, kurbek, tolesturek eta gai-
nazal zimurtsuek osatzen dituzte uki-
pen-izaerako objektu eskultorikoak, 
grabatuak eta ehunezkoak. Pieza guz-
tiak hariz eta zuntzez osatuak daude, 
irazki gisa, elkarri lotzen dira egitura 
osatuz eta lanaren erro materiala kon-
figuratuz. Hilván terminoak prozesu-
dimentsioa adierazten du, eta nire 
metodologiarekiko analogia bat ezar-

IÑIGO SATRUSTEGI

dioten elementu garrantzitsuak: for-
ma, materia eta prozesualtasuna. 
Korapiloak, beraz, formari dagokio. 
Erakusketa korapiloz osatuta dago; 
esekita, tolesturik, isurtzen, askatzen 
edo flotatzen duten forma organiko, 
pendular eta bigunen sintaxia.  
Irazkiek [Urdimbre hitzaren azalpe-
naz] lanaren egitura materiala aipa-
tzen dute. Ehundura beroek, inguru 

ustekabeko konponbideetara iristeko 
bidezkoak. Hainbat euskarritan lan 
egiten dut aldi berean, eta haien 
artean kutsatzen dira. Erakusketa 
honetan, adibidez, grabatu serie oso 
bat paper gainean estanpatu eta eskul-
turarekin erlazionatu ondoren, bien 
arteko topaketa horrek sortzen zuen 
diskurtsoa ez zela inondik ere artiku-
latu nahi nuena konturatu ginen. Une 
horrek edukia teknikatik birpentsa-
tzea ekarri zuen, eta metodologia des-
berdina erabiltzea aurkikuntza hutsa 
izan zen. Ildo horretan, akatsak era-
bakigarriak dira prozesua zuzentzeko 
orduan. Deriba horiek ustekabeko 
lekuetara eramaten zaituzte eta 
horrek ematen dio zentzua tailerreko 
praktikari. 
 
Zer ikusiko du bertaratzen denak, 
beraz? Hau da, nola osatu duzu insta-
lazioa?  
Erakusketa, alde batetik, aluminio 
urtuz eginiko hiru eskulturak osatzen 
dute. Hasiera batean, puntuzko ehu-
nez egin nituen eskulturak, gerora 
aldatu ditut. Horietako bi paretan 
tolestu eta eusten dira, eta hirugarre-

tzeko aukera ematen dit. Ehungin-
tzan, harilkatzeak, ondoren josi behar 
dena hariz lotzea esan nahi du. Behin 
betiko fasearen aurretik, patroiaren 
piezak puntu luzeekin josten dira, eta 
behin-behineko jantzia egiten da. Ildo 
horretan, erabiltzen ditudan proze-
suek –hala nola, jatorrizko piezara 
metal urtua isurtzea, eta, aldi berean, 
pieza hori suntsitzea, forma iraunko-

rrak bihurtuz– nagusiki eskuz egiteko 
moduari erantzuten dioten keinuak, 
markak eta inperfekzioak erakusten 
dituzte, haren garapenean hilván-fase 
edo aldia, erabakigarria dela adieraz-
ten dute. 
 
Material desberdinak erabili dituzu. Zer 
dela eta? 
Erakusketa osotasun gisa egituratzen 
da. Ariketa bera egin dut euskarri des-
berdinetan. Hau da, niretzat, graba-
tuak eta oihalak ez dira eskultura-
ekoizpenaren mende hedatzen, baizik 
eta bere barne-logika duen medio 
independente gisa. Eskultura mailan, 
materialen aukeraketak esperimen-
tazio-prozesuarekin du zerikusia, eta 
horrek, gorpuzkera arina dutenak, 
forma malguak eta moldekagarriak 
dituztenak, azken batean aldagarriak 
direnak, kontuan hartzera narama. 
Soka edo ehuna, esaterako, prozesua 
errazten dute, eta, era berean, mani-
pulazioaren, proben eta keinu eskul-
torikoen arrastoak ikus daitezke ber-
tan. Artisau-materialen eta material 
industrialen arteko dialektikak, diko-
tomia gogor-bigunak, hariak, sareak 
eta kordeleriak osatzen eta artikula-
tzen dute lana, afektuei lotutako mate-
rialtasunaren esplorazioa agerian 
utziz.  
 
Aurkezpenean, era berean, esaten duzu 
materialak manipulatzeaz gain, apro-
piazioa eta testuinguru aldatzea egi-
ten duzula. Zer esan nahi duzu 
horrekin?  
Erabiltzen ditudan prozeduren bidez, 
materialez jabetzen eta testuinguru-
tik ateratzen saiatzen naiz. Zentzu 
horretan, eraldaketaren nozioa 
funtsezkoa da eskulturetan eta 
marrazkietan inplikatutako proze-
suetan eta desplazamendu bat sor-
tzeko aukera ematen dit. Estrategia 
metodologiko honen bitartez, helbu-
rua da piezek beren parametroak 
ezartzea, eta beren forma autonomoa 
gorpuztea prozesu-dimentsio bate-
tik abiatuta.  
 
Eta materialak nola lantzen dituzu? 
Nire sortze-prozesua prozedurazkoa 
da, eta materialekin etengabe esperi-
mentatzean datza. Hartara, formali-
zazioa zehaztu egiten da. Modu 
horretara, eraldatze-prozesuak, fun-
dizioan garatzen ditudanak besteak 
beste, erabiltzen ditudan materialak 
zehazten dituzte. Prozesu eskultori-
koari dagokionez, nik jatorrizko pie-
za lantzen dut, ehunak izaten dira 
batez ere. Normalean, parafina edo 
argizari bainuak ematen dizkiet, hala, 
gogortu daitezen. Ondoren, pieza liki-
do zeramiko batean murgiltzen ditut. 
Zeramika horrek, lehortzerakoan, bil-
garri bat sortzen du, eta horri isurbi-
deak gehitzen zaizkio. Azkenik, urtu-
tako metala isurbideetan zehar bota-
tzen dut, metalak jatorrizko pieza 
erre, materiala desagerrarazteraino, 
eta bere lekua hartzen du. Premisa 
horretatik abiatuta, kontuan izan 
behar ditut plastikoaren, ehunaren, 
edo sokaren ezaugarri materialak, 

“Gure 
ustez, berdina 

edo homogeneoa 
ez den hori bizitzeko 

era deseroso bat dago. 
Guk hor egon nahi 

dugu”, diote 
sortzaileek

XARE ALVAREZ
ARTISTA

“Grabatuak eta oihalak ez dira 
eskultura-ekoizpenaren mende 
hedatzen, medio independenteak dira”
‘NUDO, URDIMBRE, HILVÁN / LOTUNE’ izeneko erakusketa osatu du Xare Alvarezek. 
Maiatzaren 12ra arte egongo da ikusgai Bilboko La Taller aretoan

Argazkian, Alvarez Bilboko La Taller aretoan. JOSE MARI MARTINEZ

Donostiarrak orain arteko lanaren jarraipena egin du. JOSE MARI MARTINEZ

Prozesua beti dago une altuz eta baxuz beteta. Ustekabeko topake-
tak, edo ustekabeko konponbideetara iristeko bidezkoak”“

Nire sortze-prozesua 
prozedurazkoa da,  
eta materialak  
etengabe esperimen-
tatzean datza”

“

900 gradutan kiskali behar direnak. 
Beraz, materialen aukeraketa, neurri 
batean, hura transformatzeko era-
biltzen dudan prozeduraren arabe-
rakoa da. Bestalde, paper gaineko gra-
batuak eta oihalak prozesu-izaerako 
marrazkiak dira, eta ukimen-izaera 
da euren ezaugarri nagusia. Espa-
zioan hedatzen diren kordelak izan 
dira marrazkien abiapuntua. Azeta-
toaren gainean punta lehorra irris-
tatzeko euskarri gisa balio duten for-
ma ebaki eta leunduak erabiltzen 
ditut, ebaki sotil, arin eta erritmikoak 
eginez, bolumenak edo espazio-muga-
ketak iradokitzen dituzten eta eskul-
turen forma eta azalerekin hitz egiten 
duten forma bigunez osatzen dira. 
 
Prozesua bera, nola bizi duzu? 
Prozesua beti dago une altu eta baxuz 
beteta. Ustekabeko topaketak, edo 

Erakusketa osotasun 
gisa egituratzen da. 
Ariketa bera egin  
dut euskarri desberdi-
netan”

“
na sabaitik zintzilik dago. Pieza horiek 
formatu handiko punta lehorreko gra-
batu batekin artikulatzen dira, hiru 
marrazkiz osatutako sekuentzia 
batekin. Ezkerraldea, lihozko ehun 
brodatu batez, artilezko hariz eginda-
ko brodatu txiki batez eta gofratu 
batez osatuta dago. 
 
Zer alde du aurretik egin dituzun 
lanekin? 
Erakusketa honek azken urteetan 
egindako lanari jarraipena ematen 
dio. Nire lanaren gakoetako batzuk 
pieza berrietan mantendu diren bitar-
tean, metodologiari, prozedurei, 
materialei edo espazioa artikulatzeko 
moduei buruzko beste dinamika ba-
tzuk praktika berri gisa agertzen dira 
funtsean. 
 
Maiatzera arte ikusi  ahalko da Bilbon. 
Eta gero? Ba al duzu asmorik erakuske-
ta hau beste lekuren batera eramateko? 
Ez, erakusketa hau La Taller-en 
hasi eta amaitzen da. Jakina, pie-
zak beste pieza batzuetan eta bes-
te testuinguru batzuen arabera 
artikulatu daitezke, erlazio berriak 

sortuz, baina, oraingoz, hori ez da 
buruan dudan zerbait. 
 
Beste proiekturik baduzu eskuartean? 
Normalean ez dut lana proiektu-logi-
ka baten arabera garatzen, modu pro-
zesual eta iraunkorrean baizik, taile-
rrean egunero lan eginez. Dinamika 
horretan lanean jarraitzea espero dut. 
 
Dinamika horretan, zer asmo duzu 
aurrerago? 
Grafikan sakontzen jarraitu nahi dut. 
Oso euskarri eskertua da eta papera-
ren materialtasunarekin lan egitea 
gozamena da. Aluminio urtua ere 
esploratzen jarraitu nahi dut; izan ere, 
prozedura orain arte landu dudan 
arren, aluminioa erakusketa honetan 
lehen aldiz erabili dudan materiala da. 
 
Gaztea izanagatik ere, ibilbide luzea 
duzu. Hainbat erakusketa, EHn eta 
nazioartean ere. Ibilbide hori egitea, 
erraza izan al da? 
Orain arte egindako lanari dagokio-
nez, hurbilketak izan dira, nolabait. 
Oraingoz, esan dezaket hasieran bes-
terik ez dela hau. 

soinutopia

Youtubek aspaldi hartu zion aurrea telebistari, baita musika eduki interesgarriagoak eskainiz ere

Musika pantaila ñimiñotik

MIKEL IZARRA

G

MUSIC RADAR CLAN 
 
Beltz txukun eta beti kapeladun musi-
kazale amorratuak bere disko bilduma-
ren aurrean aurkezten ditu bideoak. 
Modaren munduan egiten du lan Victo-
rrek, baina bilduma bukaezina eta eza-
gutza mugagabea du. Bideo monografi-
koak egiten ditu, gai berezi eta interes-
garriak jorratuz, ikuspuntu sozial, his-
toriko eta testuinguruari berebiziko 
garrantzia emanez. Artista jakinei 
buruzkoak, adibidez Mac Miller hilda-
ko raperoari edo King Crimsoni eskai-
nitakoak, baina baita ere eszenen ingu-
rukoak (Studio 54ri edo Sobietar musi-
kari buruzkoak) edo kontzeptu klabeei 
buruzkoak: Ipoda, payola… luzeegi egin 
gabe, baina sakonduz. Twiter bidez inte-
rakzio asko bultzatzen du, eta horrela 
“clan” edo komunitate melomanoa era-
tuz joan da. Gainera, ahots xarmagarria 
du, ASMR zaleontzat bikaina. 

JAIME ALTOZANO 
 
Jaime Altozanok lekua egin du meritu 
propioz: musikari ezin hobea da eta 
komunikatzaile aparta. Gaiak ondo auke-
ratzen ditu eta azalpen sakon baina uler-
terrazak ematen ditu, askotan abstrakzio 
maila handiko kontzeptuak era soilean 
irakatsiz. Musikaren munduko datu bitxi 
asko zabaltzen ditu, teknologiarekin erla-
zioa dutenak askotan: nola dabilen 8D 
audioa, Kanye Westen kontratuak, Sha-
zamen erabilera, Minecrafteko musika… 
Baina baita serio edo klasikoagoak ere: 
zer diren tonalitateak, zelan irakurri par-
titurak edo erritmo eta konpasari 
buruzkoak. Edizioa oso azalgarria da, 
plano eta grafismo egokiak erabiliz, den 
dena jotzen du. Rosalia edo Jorge Drexler 
bezalako artista izugarriak era esklusi-
boan lortu ditu, eta baita telebistan ager-
tu ere, musikaren apasionatu eta dibul-
gatzaile iaioa delako. 

LUKI MUSIKA 
 
Lehen aipatu bezala, oraindik itxaron 
egin beharko dugu euskal youtuberrek 
kultura musikala zabaltzeko tresna hau 
euren gain hartzeko, baina gomendio 
zerrenda honek euskararen beharra 
zuen. Luki Musika kate anonimoa 2016tik 
dago bizirik. “Euskal underground 
diskak” da deskribapen bakarra, txakur 
abeslariaren argazkiarekin, 300 bideotik 
hurbil, Euskal Herriko harribitxi ezeza-
gunak aurki ditzakegu, disko osoak ent-
zungai. Disko mitiko asko, bai: Los Cla-
vos, Arrotzak, Etsaiak… Baina baita ahaz-
tutakoak edo ezezagunak ere: Jon Iturbe 
& The Radio Gangsters, Sparteens swin-
geroak, Txorromorro… Baina kasu, hobe-
rena ez dut aipatu eta: bilduma bikainak 
egiten ditu gure Lukik! Hamarkadaka 
(Euskal Herriak 80s), estiloka (Euskal 
Bakarlari Berria, Euskal Stoner) eta bai-
ta urteko diskorik onenen zerrendak ere! 

TURNING THE TABLES 
 
Connor Kevinen semea da eta aitari gus-
tuko dituen diskoak jartzen dizkio, lehen 
aldiz. Bideoetan ez dute esaten, baina 
aitak musikarekin erlazioa du eta, 
bakoitzak bere belaunaldiaren ikuspun-
tutik diskoari buruzko iritzia ematen du. 
Garrantzi handia du lehen entzunaldia 
izateak, horrela erreakzioa lehena eta 
benetakoa baita. Mota honetako bideoek 
arrakasta handia dute ematen duten 
zintzotasunagatik. Connorrek (semeak) 
disko garaikide garrantzitsuenak auke-
ratzen ditu (rap asko, baina baita ere 
indiea, rocka edo popa) eta biek 
kaskoekin entzuten dituzte, aitak letrak 
eskuan dituelarik. Momentu liluragarri 
asko eratzen dira, diskootaz ikasteaz 
gain, batek besteari maite duen musika 
erakutsi eta berdina sentiarazten dio-
nean. Musika elkarbanatzea bezalako-
rik ez dagoelako.

G
OGORATZEN Youtuben gai 
baten inguruan zeuden bideo 
guztiak buruz zenekizkienean? 
Adibidez: “Kortatu” hitza bila-

tuta eta norbaitek bideo berri bat igo due-
la ikusita, ezustea! Esteken URLak buruz 
ikasi ez dituenak ere… Bada, bideoak par-
tekatzeko plataformak jada 18 urte bete 
ditu, eta baita ikus entzunezkoen errefe-
rente global bilakatu ere. Bere unibertso 
propioa eratu du, eta askotan ohiko tele-
bistak baino interes handiagoa pizten du, 
interakzio, berehalakotasun, sakontasun 
eta luzera mailak nahierakoak baitira. Eta 
noski, hasiera-hasieratik erabiltzaileok 
musikari buruzko edukiak bilatu eta igo-

tzen genituen, gaur egun plataforma erre-
ferentea bihurtzera arte. Gainera, batez 
ere hasieran ez zegoen eskubide inte-
lektualak arautzen zuen mekanismorik 
(oraingoa ere oso bidezkoa ez da), beraz 
edozein dokumental, disko edo kontzer-
tu osorik igotzeko aukera zegoen.  
 
Hala, zigilu askok haien materiala edo bes-
teena igotzen dute preskriptore bilakatzen 
(Houseum edo Tremendo Garaje kateak), 
eta DJ saioak bideo ederrekin eskaintzen 
dituztenak ere ugaldu dira (Boiler Room 
da famatuena, baina Circle edo Kexp ere 
ezinbestekoak dira). Gaur egun publizita-
tea ere heldu da webgunera, baina mone-

tizazioak ere eduki berri eta landuagoen 
agerpena ekarri du. Tutorialak (Julien Ear-
le oso gomendagarria Ableton erabiltzai-
leentzat), kritika eta informazio musikala 
(Anthony Fantanok sona handia jaso du 
“The _Needle Drop” orrialdearekin, edo 
hurbilago ditugun Los Xavales bikotea) edo 
denetariko esperimentu eta txorakeriak 
(Andrew Huangek ekoizpen saiakera 
zoroak egiten ditu, eta “Look Mum No 
Computer” sintetizagailuen xaman ero eta 
dibertigarria da). Hala ere, euskarazko 
Youtuberrak urriak dira, batez ere musi-
ka gaietan. Hemendik erronka luzatuta, 
gomendio batzuk proposatuko ditugu ins-
pirazio gisa.

dantza

JONE GARTZIA GUERRA

HH
AMASEI urterekin mur-
gildu zen Oihane Vicente 
(Zumarraga, 1988) dan-
tza munduan, berandu. 

Euskal dantzekin hasi eta diziplina 
ugaritan dabil geroztik, etengabeko 
mugimenduan. Dantza, mugimen-
dua eta musika baliatuta terapia 
saioak ematen ditu, haur zein hel-
duentzat. Gorputzarekin konekta-
tzea osasungarria dela uste du, eta 
saioen bitartez nork bere burua eza-
gutzea du helburu. 
 
Dantza-mugimendu terapeuta zara. 
Nola definitzen duzu diziplina hau? 
Espazio bat sortzean datza, dantza-
ren eta mugimenduaren bidez gor-
putzarekin konektatzeko eta, hala, 
gure emozioekin konektatzeko eta 
horiek modu sortzaile batean adie-
razteko. 
 
Nori zuzenduta dago? 
Nik helduekin eta haurrekin egiten 
dut lan; baina, berez, edozein 
pertsonari zuzenduta dago. Talde 
mugatuetan egiten dugu, gehienez 
hamabiko taldeetan. Saio indibidua-
lak ere egin daitezke, edo familian. 
 
Azalduko zenuke nolakoa den saio 
bat? 
Haurrekin ordubeteko saioa egiten 
dut eta helduekin ordu eta erdikoa. 
Intentsiboa bada, bi ordukoa izan 
daiteke, baina asteroko saioak ordu 
eta erdikoak dira. Hasieran beroke-
ta pixka bat egiten dugu gorputza-
rekin konektatzeko, oso buruan bizi 
baikara. Besteekin harremana sor-
tzera eta konfiantza sortzera ere 
bideratuta dago beroketa. Gero 
dinamika ezberdinak lantzen ditu-

gu. Niri, terapeuta moduan, bero-
ketak balio dit bakoitza nola dato-
rren ikusteko, zein den taldearen 
energia. Aldez aurretik prestatzen 
dut; baina, taldeak beste zerbait 
behar badu,  moldatu egiten dut. 
Dinamikak egiten ditugu binaka, tal-
de handian, banaka… egunaren ara-
bera. Bukaeran, normalean, erlaxa-
ziorako ariketak egiten ditugu eta 
saioan bizitakoa partekatzen dugu.  
 
Gorputzarekin konektatzeari ematen 
diozu garrantzia. Zer dela eta? 
Gorputzarekin konektatzea garran-
tzitsua da gorputzean bizi garelako. 
Bizitza ematen diguna gorputza da 
eta bertan informazio asko dauka-
gu. Gorputzak esaten digu nola gau-
den eta kasu egiten badiogu osa-
suntsuago biziko gara, baita men-
talki ere. Ulertuko dugu zergatik 
pasatzen zaizkigun gauza asko. 
Terapia hau ez da soilik emozioak 
azaleratzeko, ulertzeko ere bada. 
Taldeko dinamikak horretara bide-
ratuta daude: gauza asko ateratzen 
dira eta, adibidez, nolako harrema-
nak ditugun aztertzeko balio du. 
Nork bere burua ezagutzeko balio 
du. 
 
Zure saioetara bertaratzen direnek, 
zeren bila egiten dute? 
Denetarik dago. Adibidez, emaku-
me taldera datozenak emakumeen-
tzako espazio bila datoz, beste ba-
tzuk askatzera, beste batzuentzako 
terapia da… 
 
Esan duzu emozioak azaleratzea 
bilatzen duzula. Taldekako kasuetan, 
nork bere emozioak atera ditzake? 
Saioak ez daude emozionalki bide-

putzekin harreman osasuntsuak 
eraikitzeko, eta baita beste emaku-
me batzuekin ere. 
 
Euskal dantza irakaslea ere bazara. 
Nahasten al dituzu bi diziplinak? 
Euskal dantzetako haurren saioe-
tan dinamika txikiak sartzen ditut; 
baina, alderantziz ez dut inoiz egin. 
Momentuz ez diot erabilgarritasu-
na ikusi euskal dantzak dantza-tera-
pian sartzeari.  
 
Nola heldu zara dantza-terapian adi-
tua izatera, terapiaren mundutik edo 
dantzarenetik? 
Dantzaren mundutik. Dantza-tera-
piaren inguruko formakuntza bat 
bilatzen hasi nintzen eta Bartzelo-

nako master topatu nuen, horrela 
iritsi nintzen. 
 
Beti izan zara dantzaria? 
Euskal dantzekin 16 urterekin hasi 
nintzen, nahiko berandu. Ordutik 
dantza mota ezberdinak egin izan 
ditut: areto dantzak, dantza garai-
kidea… horrekin guztiarekin ere 
jarraitzen dut. 
 
Euskal Herrian terapia mota hau 
lantzen duzuen pertsona asko zau-
dete? 
Batzuk bagaude, baina oraindik ez 
gara oso ezagunak. Bartzelonan eta 
Madrilen apur bat ezagunagoa da 
dantza-mugimendu terapia; hemen 
hasten ari gara.

ratuta. Bakoitzak dakarrenari espa-
zioa ematen diogu. Pertsona bat tris-
te egon daiteke eta bestea pozik, 
emozio desberdinek lekua dute 
espazio berean. Taldeetan egoera 
desberdinak sortzen dira, nork bere 
bizitza du eta modu desberdin 
batean dator egun bakoitzean. 
Gakoa hori da: taldeak nola hartzen 
gaituen gure emozioen arabera. 
 
Beste diziplina batzuk ere nahasten 
dituzula aipatu duzu. 
Aromaterapia, adibidez, Raquel 
Sanchez aromaterapeutarekin egi-
ten dut. Olio esentzialak eta egiptoa-
rrak erabiltzen ditugu. Hasieran olio 
batzuk ezagutzen ditugu, usaintzen 
ditugu, automasajea egiten dugu eta 
gero mugimendua ematen diogu 
horri guztiari. 
 
Margoekin ere egiten dituzu saioak, 
ez da hala? 
Hori eskoletan eta helduekin egin 
izan dut Oier Fernandezekin bate-
ra. Dantza-mugimendu terapia saio 
bat da baina pintura erreminta 
bezala erabilita. Gela bat paperez-
tatzen dugu eta hankekin edo 
eskuekin pintatzen dugu, oso 
sentsoriala da. Ez dugu irudi esteti-
korik bilatzen, esperimentazioa bes-
terik ez. 
 
Emakumeak Mugimenduan proiektua 
egiten duzu. Zergatik da garrantzi-
tsua emakumeok espazio berezituak 
izatea? 
Nire esperientzia propiotik uste dut 
txikitatik modu batean hezi gaituz-
tela eta gure gorputzarekin borro-
kan bizi garela. Espazio hauek beha-
rrezkoak dira gure buruekin eta gor-

OIHANE VICENTE
DANTZARIA

“Dantza-mugimendu terapia ez 
da soilik emozioak azaleratzeko, 
ulertzeko ere bada”
Dantza-mugimendu terapia saioak ematen ditu Oihane 
Vicente zumarragarrak. Dantza, mugimendua, musika 
eta beste zenbait elementu nahasten ditu emozioak 
azalarazi eta gorputzarekin konektatzeko

Gorputzarekin konektatzeari ematen dio garrantzia Oihane 
Vicentek bere dantza saioetan. O. VICENTE

kultur gomendioak

MusikariaEñaut Elorrieta

Eñaut Elorrietaren  
kultur gomendioak

Abesti bat:   
Olaia Inziarteren ‘Gereziak’ 

Musika talde bat:  
Ibil Bedi 

Liburu bat:  
Uxue Alberdiren ‘Janis Joplin’ 

Antzezlan bat:  
‘Hondamendia’ (Artedrama eta Axut!) 

Film bat:  
‘As Bestas’ 

Kultur espazio bat:  
Gernikako Astra

Larunbata, 2023ko apirilaren 1a

Datorren astean... Olatz Ganboa

KKANTUGILEA eta abeslaria da Eñaut Elorrieta 
(Gernika-Lumo, 1975). Lugarri taldean egin 
zituen lehen urratsak, eta gero gitarrarekin 
lagundu zion Mikel Urdangarini lehen bi diskoe-

tan. Hala ere, Ken Zazpi taldeko abeslari gisa nabarmen-
du izan da urte askoan, eta bakarkako ibilbideari ekin 
zion 2013an. Bost disko kaleratu ditu ordutik. Bakarkako 
lehena Deserriko kantak (Elkar, 2013) izan zen, deserria-
ren gaiaren inguruan Joseba Sarrionandiak, Harkaitz 
Canok, Mario Benedettik edota Gabriel Arestik idatzita-
ko olerkiak musikatu zituen Elorrietak lan horretan. Egun, 
Fantasia diskoarekin dabil biran gernikarra. Gaur bertan 
Barakaldoko BECen izango da Zeid Fest jaialdian. Apiri-
laren 27an, Bilboko Arriaga Antzokian aurkeztuko du 
diskoa eta aurretik Esna Kanta dokumental laburra ikus-
teko aukera izango dute bertaratzen direnek.

ARGAZKIA: NEREA IBARZABAL


